
                                                                                                Mən gəncəm, bilirəm, istiqbalım var, 

Hələ bədr olmamış bir hilalım var, 

Yelkənim açılır, qara yel əsmə! 

Mənim bu dəryada bir sandalım var.     

     

     Tanınmış Azərbaycan şairi, tərcüməçisi və pedaqoqu olan Mikayıl Mirzə Əbdülqadir oğlu 

İsmayılzadə (Mikayıl Müşfiq) 1908-ci il iyun ayının 5-də Bakı şəhərində ziyalı ailəsində anadan 

olmuşdur.  Atası Mirzə Əbdülqadir İsmayılzadə dövrünün tanınmış ziyalılarından idi. O, müəllimlik 

fəaliyyəti ilə yanaşı, yaradıcılıqla məşğul olmuş, şeirlər yazmışdır. Uşaq ikən valideynlərini itirən 

Müşfiq yaxın qohumlarının himayəsində böyüyür. Olduqca ağır və keşməkeşli uşaqlıq illəri keçirən 

şair öz əsərlərində bunu dilə gətirmişdir. Müşfiqin böyüyüb boya-başa çatmasında, şair kimi 

yetişməsində nənəsi Qızqayıt xanımın böyük zəhməti olmuşdur.  Nənəsinin söylədiyi nağıllar, 

bayatılar, atalar sözləri gələcək şairin zəngin xalq yaradıcılığı ilə tanış olmasında mühüm rol 

oynamışdır. İbtidai təhsilini rus-Azərbaycan məktəbində alan Müşfiq humanitar elmlərə böyük maraq 

göstərməklə yanaşı, rus dilini də mükəmməl öyrənmişdir. 1920–1927-ci illərdə əvvəlcə Bakı 

darülmüəllimində, sonra 12 nömrəli II dərəcəli məktəbdə təhsil almış, 1927–1931-ci illərdə 

Azərbaycan Dövlət Darülfünunun (indiki Bakı Dövlət Universiteti) dil və ədəbiyyat fakültəsini 

bitirərək Bakı məktəblərində müəllimlik etmişdir. Şair 1930-cu illərdə “Azərnəşr”də redaktor 

vəzifəsində çalışmışdır. 

     Müşfiq çox gənc yaşlarından yaradıcılıq aləminə gəlmişdir. O, poetik yaradıcılığa 1926-cı ildə 

"Gənc işçi" qəzetində çap etdirdiyi "Bu gün" şeiri ilə başlamış və sonrakı illərdə dövrü mətbuatda 

müntəzəm çıxış etmişdir. 1930-cu ildə şairin ilk "Küləklər" adlı şeir kitabı işıq üzü görmüşdür. 

Kitabda müəllifin əlli üç şeiri və iki tərcüməsi toplanmışdır. Onun bir-birinin ardınca "Günün səsləri", 

"Vuruşmalar", "Pambıq", "Buruqlar arasında" kitabları, daha sonra isə "Şeirlər", "Çoban", "Mənim 

dostum", "Səhər", "Sındırılan saz", "Azadlıq dastanı", "Buruq adamı" əsərləri nəşr edilmişdir.  

     Mikayıl Müşfiq Azərbaycan poeziyasının inkişafında böyük rol oynamış şairlərdən biridir. Sevgi 

və gözəlliyi tərifləyən bir çox şeirlərin müəllifidir. O, şeiri, sənəti çox sevir, şeirlə nəfəs alırdı. Şeir 

onun həyatına hakim kəsilmişdi. Sənətin bədii təsir gücünə yüksək qiymət verən Müşfiq şeirdə yüksək 

ideya, dolğun məzmun və sənətkarlıq görmək arzusunda idi. Dərin emosionallıq, ahəngdarlıq, 

yığcamlıq Mikayıl Müşfiq poeziyasının əsas bədii keyfiyyətləridir. O, lirik-epik lövhələrin, 

peyzajların ən mükəmməl nümunələrini yaradıb.  

    O, həm də qayğıkeş, mehriban və tələbkar müəllim idi. Həqiqi bir müəllim, əsl vətənpərvər olan 

Müşfiq öz yaradıcılığında uşaqlar üçün də yer ayıraraq, bir-birindən gözəl əsərlər yaradıb. "Şəngül, 

Şüngül, Məngül", "Kəndli və ilan" mənzum nağılları, "Vuruşmalar", "Qaya" poemaları, "Coğrafiya", 

"Məktəbli şərqisi", "Zəhra üçün" və digər şeirləri uşaqlar arasında şairə böyük məhəbbət qazandırıb.  

Mikayıl Müşfiq yaradıcılığında bədii tərcümə fəaliyyəti də xüsusi yer tutub. 1930-1937-ci illərdə onun 

tərcümə etdiyi Aleksandr Puşkinin "Qaraçılar" (Ş.Abbasovla birgə), Taras Şevçenkonun "Kobzar" 

(Əhməd Cavadla birgə), Yegişe Çarensin "Şeirlər", Samuil Marşakın "Huşsuza bax, huşsuza", Mirzə 

Fətəli Axundovun "A.S.Puşkinin ölümünə Şərq poeması" əsərləri nəşr edilib.  

     M.Müşfiq həbs edilməmişdən əvvəl “Çağlayan” şeirlər toplusunu tərtib edib nəşriyyata vermişdir. 

Buraya şair son illərdəki şeirləri ilə birlikdə bundan əvvəl yaratmış olduğu ən yaxşı poetik əsərlərini 

də daxil etmişdi. “Çağlayan” bir növ onun on illik poetik fəaliyyətinin yekun kitabı olacaqdı. Lakin 

kitabı nəşr etdirmək şairə qismət olmur. M.Müşfiqin alovlu, sona qədər heç bir ideoloji çərçivəyə 

sığmayacaq ilhamı, poetik şəxsiyyəti sovet rejiminin sənət və sənətkar qarşısına qoyduğu tələblərə 

uyğun deyildi. Məhz bu səbəbdən də getdikcə mətbuatda Müşfiq haqqında təhqir, böhtan dolu kəskin 

tənqidi məqalələr görünməyə başladı. Yazıçıların növbəti plenumunda isə M.Müşfiqə əksinqilabçı 

damğası vuruldu. M.Müşfiqi 1937-ci il iyunun 4-də evində həbs etdilər. O, əksinqilabi milli təşkilatın 

üzvü, sovet hakimiyyətinə qarşı silahlı üsyana hazırlıqdan xəbərdar olmaqda ittiham edildi. 1938-ci il 

yanvarın 5-də SSRİ Ali Məhkəməsinin hərbi səhra kollegiyasının 20 dəqiqəlik məhkəmə iclası 

M.Müşfiq barəsində güllələnmə qərarı verdi və 1938-ci il yanvarın 6-da şair Nargin adasında 

güllələnir. Təxminən 20 il keçəndən sonra Azərbaycanın məşhur yazıçıları M.Müşfiqin işinə yenidən 

baxılması barədə müraciət etdilər. 1956-cı il mayın 23-də SSRİ Ali Məhkəməsinin hərbi 

kollegiyasının qərarına əsasən Mikayıl Əbdülqədir oğlu İsmayılzadə bəraət qazanır.  

      M.Müşfiq Azərbaycan xalqı üçün 30 illik ömrünə sığdırdığı əsl sənət xəzinəsini yadigar qoyub. 

Mikayıl Müşfiqin Azərbaycan poeziyasının nadir incilərindən sayılan "Oxu, tar, oxu tar", "Qal, sənə 

qurban", "Sənin gülüşlərin", "Maralım", "Ana", "Küləklər", "Yenə o bağ olaydı" və digər şeirlərinə 

bəstələnən mahnılar dinləyici alqışını, rəğbətini qazanan sənət əsərləridir. Mikayıl Müşfiq şəxsiyyəti 

milli şüur və vətənpərvərliyin timsalı, yaradıcılığı isə gənc nəslin milli mənlik şüurunun inkişaf 

etdirilməsi və gənclərimizdə vətənpərvərlik hisslərinin tərbiyəsində əvəzsiz xəzinədir.  

  Azərbaycanın xalq tərəfindən sevilən tanınmış şairi Mikayıl Müşfiqin 115 illik yubileyi münasibətilə 

F.Köçərli adına Respublika Uşaq Kitabxanası şair haqqında fondunda mövcud olan əsərlərinin, 

haqqında yazılan kitabların, dövrü mətbuatda keçən əsrdən günümüzə qədər haqqında çıxan 

məqalələrin tammətnli siyahısını, görkəmli şəxslərin şair haqqında səsləndirdikləri qiymətli fikirləri 

bir araya toplayıb oxuculara təqdim edir. 

Görkəmli şəxsiyyətlər Mikayıl Müşfiq haqqında 

 

 

Mikayıl Müşfiq, Hüseyn Cavid, Əhməd Cavad və o dövrdə yaşamış başqa sənətkarlar öz əsərlərində 

xalqımızın milli azadlıq fikirlərini əks etdirmişlər. Onlar öz əsərləri, elmi fəaliyyətləri ilə Azərbaycan 

xalqının elm və mədəniyyətinin yüksəlməsinə çalışmış və beləliklə də xalqı gələcəyə, milli azadlığa, 

müstəqilliyə doğru aparmışlar. 

                                                                                                                                         Heydər Əliyev 

Böyük şair Mikayıl Müşfiq milli folklordan və klassik ədəbi ənənələrdən layiqincə bəhrələnməklə 

yaratdığı dərin lirizmə malik və doğma dilin bütün gözəlliklərini özündə ehtiva edən bənzərsiz poetik 

nümunələrlə Azərbaycanın çoxəsrlik bədii fikir xəzinəsini daha da zənginləşdirmişdir. Forma yeniliyi, 

məzmun genişliyi, romantik əhval və yüksək həyat eşqi bu söz sənəti incilərinin başlıca 

keyfiyyətləridir. Müşfiqin adı 1930-cu illər totalitarizminin qurbanına çevrilmiş məsum insanların 

xatirəsinin rəmzi və nakam şair obrazı kimi xalqın yaddaşında yaşamaqdadır. 

                                                                                                                                            İlham Əliyev 

 

Müşfiq bir od ki, axırda özü özünü yandıracaq!.. 

                                                                                                                                          Hüseyn Cavid 

 

Tematik cəhətdən çox zəngin olan Müşfiq yaradıcılığı forma etibarilə də rəngarəngdir. Onun 

şeirlərində hər mövzunun özünə məxsus spesifik forması var desək səhv etmərik. Çünki, müxtəlif 

mövzularda, lakin eyni vəzndə yazdığı şeirlər belə ritm, ahəng, sözlərin düzülüşü etibarilə bir-birindən 

fərqlənməkdədir. M. Müşfiq üçün standart bir vəzn və ya onun şəkilləri yoxdur. 

                                                                                                                                          Cəfər Xəndan 

 

 

Gənclərimizə demək istəyirəm ki, şeiri, sənəti Müşfiq kimi sevin, şeirə, sənətə Müşfiq qayğısı 

bəsləyin. Müşfiq yerin alt qatlarından, qədim mədəniyyətimizdən xəbər verən qazıntıları çıxartmaq 

üçün külüngünü yerə böyük bir ehtiyatla vuran arxeoloqa bənzəyirdi. Keçmiş şairlərimizin yaratdığı 

söz incilərini, misilsiz, gözəl lirika nümunələri olan şeir və qəzəlləri, qoşma və bayatıları maraq və 

məhəbbətlə axtarıb tapan vicdanlı bir alim və tədqiqatçı kimi bu şairləri unutmağa qoymazdı. 

                                                                                                                                        Nigar Rəfibəyli 

 

Sözə hakim, sözü məharətlə yerində işlətməyi bacaran, poetik düşüncələrin, böyük arzuların bədii 

ifadəsi üçün münasib, əlverişli formalar axtarıb tapmağa həmişə səy göstərən, zəngin, axıcı, obrazlı 

dilə malik şairin poeziyası Azərbaycan sovet poeziyasını zənginləşdirən poeziyadır.  Mövzuca 

rəngarəng, məzmunca dolğun, formaca müxtəlif biçimli Müşfiq şeiri sovet şeirinin müvəffəqiyyətləri 

cərgəsində şərəflə dayanmışdır.  

                                                                                                                          Gülhüseyn Hüseynoğlu 

Mikayıl Müşfiq fitrətən şair yaranmışdı. O, bütün varlığı ilə ədəbiyyata, sənətə bağlı idi. Müşfiq 

həyatında bir gün də olsun ilhamsız yaşamırdı. Onun üçün ən böyük arzu-istək yaratmaq arzusu, 

yazmaq eşqi idi. Ömrünün əziz dəqiqələrində ya şeir yazar, ya da şeir oxuyardı. 

                                                                                                                              Mir Mehdi Seyidzadə 

 

Mikayıl Müşfiqin coşğun yaradıcılığında nə həyəcansız oxunan bir şeir, nə də hərarətsiz yazılan bir 

misra vardır. Sanki mübariz şairin kükrəyən şeirləri öz təlatümlü ürəyinin döyüntülərinin əks-

sədasıdır. Sanki alovlu ilhamdan yoğrulmuş atəşli misraların məzmunu öz müəllifinin narahat, çılğın, 

döyüşkən təbiətini hər sətirdə oxuculara qabarıq şəkildə xatırladır. 

                                                                                                                                                  Əli Tudə 

 

Müşfiq böyük istedad idi. On bir ildə o, nə qədər gözəl şeir nümunələri yaratmışdır. Onda rahatlıq, 

həyat eşqi ilə sənət elmi ilə daima çırpınan bir ürək vardı. Hələ otuzuncu illərdə Səməd Vurğun onun 

istedadına yüksək qiymət vermişdi. 

                                                                                                                                     Mirzə İbrahimov 

 

Müşfiq haqqında düşünərkən böyük sənətkarımız Nəsimini xatırlayıram. Altı əsr əvvəl Nəsiminin 

başına gələnlər, altı əsr sonra ayrı qiyafədə, ayrı şəkildə onun layiqli övladı, sənət və tale balası 

Mikayıl Müşfiqin başına gəldi. 

                                                                                                                                           Cabir Novruz 

 

O, əsl mənasında şair idi, çox rəvan təbə malik şair. Dünyaya, insanlara, təbiətə şair gözü ilə baxırdı. 

Onun gördüyü bütün hadisələrə münasibəti şairanə olurdu. 

                                                                                                                                         Sabit Rəhman 

 

Müşfiq poeziyası sovet dövrü ədəbiyyatımızın bütöv mərhələsi kimi onun dayaq sütunlarından birini 

təşkil edir. Bu poeziya – bəşəridir, bəşərin ətirli poeziyasıdır, insanın ucalığı, onun mənəvi paklığı 

barədə şair ürəyinin daimi çırpıntılarına həsr olunan poeziyadır. Minillik Azərbaycan şeirinə yeni bir 

ictima-siyasi havanın gəldiyini xəbər verən, onu ilhamla tərənnüm və təsdiq eləyən qüdrətli 

poeziyadır. 

                                                                                                                               Nəriman Həsənzadə 

 

 

Müşfiq şeiri, sənəti çox sevir, şeirlə nəfəs alırdı. Şeir onun həyatına hakim kəsilmişdi. Sənətin bədii 

təsir gücünə yüksək qiymət verən Müşfiq şeirdə yüksək ideya, dolğun məzmun və sənətkarlıq görmək 

arzusunda idi. 

                                                                                                                            Məmmədxan Soltanov 

 

 

Mikayıl Müşfiqin poeziyası incəlik, həzinlik etalonudur. Müşfiqin poeziyası XX əsrin birinci 

yarısındakı şeirimizin şəhdi, şirəsi, səs və söz harmoniyasıdır. Müşfiqi poeziyası sevgimizin, 

məhəbbətimizin bizdən əvvəl doğuluşudur. Bu poeziya bizdən əvvəl dünyaya gələn səsimizdir ki, hər 

birimizə doğma görünür, hər birimizin səsini, sözünü öz ahənginə kökləyə bilir. 

                                                                                                                                    Firuzə Məmmədli 

